Avdukar minnestein på Rekstern 8. mai.
av Kaare M. Malkenes
8. mai i år vert det avduka ein minnestein på Rekstern etter det engelske bombeflyet av type Bristol Blenheim som vart skote ned  ved Kaldafoss av det tyske kystfortet på Osterneset nord på Stord 5. juli 1941. Deler av flyet og to besetningsmedlemmer  vart tekne i land dagen etter i Rasmusvikjo. Det var  flysersjant  27 år gamle Wallece Cook og radiooperatør 20 år gamle Bernhard William Frederick Bates. Når det gjeld 20 åringen må det nemnast at han ikkje var innkalla til krigsteneste, men hadde meldt seg frivillig til teneste i RAF.
Dei to omkomne vart  seinare gravlagde på Solheim kyrkjegard i Bergen. Den siste av mannskapet på tre, navigatør sersjant William Kenneth Jenkis vart aldri funnen og følgde truleg med til botnar med resten av flyet og heile bombelasta.

Vil reisa minnesmerka. 
Det er Svein Ove Agdestein,  opphavleg stordabu som no har flytta til Tysnes, som har teke initiativet til å få reist eit minnesmerke over  dei engelske flygarane som mista livet  ved  Rekstern.  Han er tilsett som avdelingsingeniør ved Universitetsmuseet i Bergen, og  søkjer du på namnet hans på Google,  finn du minst eit par sider som omhandlar arkeologiske funn og artiklar om funn, oppdagingar  og tilhøyrande prosjekt  som han har vore involvert i.
Alltid vore interessert i fly.
Tidleg på 1980 talet blei eg med i ei gruppe med flyentusiastar som arbeide med å finna bortkomne fly både til lands og til vanns, fortel Agdestein. Me hadde god kontakt med Norsk Luftfartsmuseum , og dei var spesielt  interessert i dei tyske krigsflya av type Messersmitt 109 og Focke Wulf 190.  
Museet prioriterte sistnemnde,  og gjennom åra har me vore med og funne deler til dette flyet både på havbotnen og på land, slik at i fjor kunne museet visa fram eit komplett restaurert Focke Wulf 190 noko som er heilt unikt på verdsbasis. 

Velvilje over alt. 
Eg lufta ideen min om ein minnestein med ordførar Kjetil Hestad i samband med at me var på ein felles tur til Spania med Komlelaget i fjor. Han vart mildt sagt begeistra for tanken og sidan har det gått jamt og trutt framover for å realisera dette.
Hos Andersland Bygg fekk eg låna tilhengjar og for nokre veker sidan var eg til Jondal hjå Hardanger Skifer og henta ein flott bautastein.  Steinen  fekk gratis då dei høyrde kva den skulle brukast til.   På minnesteinen skal det monterast ei støypt broseplate som er laga av kunstnaren Vidar Bratlund - Mæland på Os. Harry Frøkedal og Leif Arne Kaldafoss på Rekstern har vore eineståande med å hjelpa til med det praktiske på staden. Saman fann me ei  fin plassering tett ved vegen på Kaldafoss. Dei har hjelpt til med litt å graving og planering og no er det klart for å setja bautasteinen på plass. 
Høgtidleg avduking på frigjeringsdagen.
Eg har hatt fleire møte med ordføraren om prosjektet, og han har vore i kontakt med den britiske ambassade og forsvarsdepartementet. 
Presis kl. 13 den 8. mai vert det høgtidleg avduking av minnesteinen på Rekstern der representantar frå den britiske ambassade og forsvarsdepartementet vil vera til stades. Eg synest det er veldig kjekt at minnesteinen kjem på plass på frigjeringsdagen same året Noreg feirar grunnlovsjubileet.  
